
1.690 hitz
Duela lau urte, Ahotsak ekimena sortu zuten hainbat ideologia eta tradiziotako Euskal Herriko emakume ugarik. Ordukoa gogoratu, eta halako ekimen bat egungo egoeran baliagarria ote den gogoetatu du BERRIAk sustatzaile nagusiekin.

Gizonek lortu ez zutena 
Edurne Begiristain
Emakumeak, ideia askotarikoak eta Euskal Herri osokoak. Ezaugarri horiek zituzten 2006ko apirilaren 8an Ahotsak ekimena Donostiako Miramar jauregian aurkeztu zutenek. Konponbidea bultzatzeko elkartu ziren. Bide horretan ahots bakarra izateko. Banatzen zituena alde batera utzi, eta batzen zituena oinarri hartuta, proiektu oro gauzatzearen alde agertu ziren. Azken negoziazio prozesua abian zen ordurako, eta usaindu egiten zen konponbiderako giroa. ETAk martxoan eman zuen su-etena, eta alderdiak lanean ari ziren negoziazio mahaia edo mahaiak sortzeko. Lau urte igaro dira Ahotsak jaio zenetik. Euskal Herrian mugarria izan zen ekimen hura. Aitzindaria. Ordura arte ezagutu gabeko argazkia utzi zuen: Euskal Herriko alderdi politiko ia guztietako -PP, UPN eta UMP alderdiko kideek ez zuten parte hartu- eta sindikatu guzti-guztietako 50 emakumek baino gehiagok izenpetu zuten Ahotsak-en agiria. Eta ondorengo hilabeteetan, milaka atxikimendu bildu zituzten.

Hiru printzipiotan oinarritutako aro berria irekitzeko asmoz batu ziren emakumeak Ahotsak-en. Batetik, bakea «eskakizun kolektibo eta lehentasun politikoa» dela iritzita, guztion zeregina zela aldarrikatu zuten. Bestetik, proiektu oro garatu eta gauzatzeko jokaleku demokratikoa bilatzearen alde egin zuten. Eta, azkenik, euskal herritarren erabakia errespetatu beharra nabarmendu zuten. 

Ahotsak ekimena ez zen inoiz desegin. Baina prozesuaren egoera trakesteak parte-hartzaileen arteko desadostasunak ekarri zituen, eta ekimena ere bidean geratu zen, aurrera egin ezinik. Ekimena sortu zenetik lau urte igaro direnean, BERRIAk orduko protagonista nagusiengana jo du garai hartako esperientziaz galdetzeko. 

 

Galderak


1. Sorrera. Duela lau urte sortu zen Ahotsak. Nola gogoratzen duzu ekimen hura? 

2. Ekarpena. Zein ekarpen egin zion bakegintzari? Baliagarria izan zen? 

3. Orain. Gaur egun, bideragarri eta posible ikusten duzu halako ekimen bat martxan jartzea? Lagungarria litzateke? 


Gemma Zabaleta

«Bakegintzari baino gehiago, politikari egin zion ekarpena»

PSE-EE


1. Sentimendu asko datorkit burura: itxaropen handia piztu zuen esperientzia arriskatua izan zen, baina hainbat esparru politiko eta mediatikotan ez zuten ulertu bake prozesu gisa. Uste dut Ahotsak-en esperientzia alde onek eta txarrek zipriztinduta zegoela, nahiz eta haren jatorrian politikan ohi diren desberdintasunak gainditzea eta elkar ulertzeak lortzea zegoen. 

2. Haren ekarpen nagusiena izan zen ezaugarri, tradizio eta lurralde askotariko emakumeok diskurtso bera partekatzeko eta biolentziaren aurrean jarrera bateratua izateko gai izan ginela eta hori modu pertsonalean egin genuela, ez alderdietako ordezkari gisa. Uste dut bakegintzari bainoago, politikari egin ziola ekarpena, eta ekarpen handiagoa izango zen baldin eta ETAk prozesua zapuztu izan ez bazuen. 

3. Historiak erakutsi digu badirela berriro izango ez diren aukera historikoak, eta Ahotsak horietako bat da. Emakumeen artean sortutako energia, itxaropen eta elkarrizketaren aldeko apustu hura prozesuaren amaierarekin batera zapuztu zen. Erraza zirudiena ezinezko bilakatu zen indarkeria berriro hasi zenean, indarkeria delako euskal politikagintzari kalte handiena egiten diona. 

E. B.

Jone Goirizelaia
«Baliagarria da orain prozesu demokratikoa abiatzeko»

Ezker abertzalea



1. Hainbat urtetan egindako lanaren emaitza izan zen; aurreko lan handia izan zuen: harreman pertsonalak landu eta bakoitzak berea albo batean utzita besteak pentsatzen zuena kontuan hartzea izan zen gakoa. Emakumeen arteko elkarlana oso garrantzitsua dela ikusten genuen, eta une horretan oraindik gehiago. Posible zela ikusi genuen, eta horregatik sortu zen. 

2. Hainbat zentzutan izan zen baliagarria: batetik, frogatu genuen posible dela akordiora iristea borondatea baldin badago. Bestetik, gutxiengo batzuk plazaratu genituen, eta metodoa. Metodoa eta akordioa dira funtsa; batzen gaituenari eutsita akordioak egitea. Alderdi politikoen elkarrizketetatik ondorioztatzen ari zen ez zegoela modurik akordiora iristeko, eta guk frogatu genuen borondatea egonez gero posible dela. 

3. Emakumeen arteko akordioek beti izan behar dute baliagarri. Emakumeok subjektu aktibo izan behar dugu. Orain, agian, ezin da orduko ekimen bera egin. Agian beste gauza batzuetaz hitz egin behar da, baina uste dut lagungarria dela orduko akordioa bera. Adostutako puntuak lagungarri dira orain prozesu demokratikoa martxan jartzeko. 

A. LASKIBAR

Onintza Lasa

«Tabu asko suntsitu zituen, aurrerapausoa izan zen»

EA


1. Lehenik eta behin, ilusio handia sortu zuen ekimen bat etortzen zait burura. Ausarta ere bazen, alderdien dinamikaz gain beste zerbait egitea planteatzen zelako, ordura arteko moldeak birplanteatuz. Ahotsak-en bagenuen ezaugarri komun bat: gogoa. Gogo eta indar berezi bat. Oso sinesgarria zen jorratzen zen bidea, bakoitzak bere ñabardurak alde batera uzten zituelako eta bake eta normalizazioaren aldeko apustu pertsonala gailentzen zelako. 

2. Tabu asko suntsitu zituen, eta, alde horretatik, aurrerapausoak eman zirela uste dut. Adibidez, mutur-muturrekoak diren bi emakume gauza berdinen inguruan mahai batean publikoki eztabaidatzen eta elkarlanean ikusi eta gero errespetu giroa gailentzen ikusteak adierazten du, sakon-sakoneko borondatea egonez gero, konponbidearen bilaketan erdibideak lortzeko aukerak badaudela. 

3. Ekimen zabal eta parte-hartzaileak antolatzen direnean jendeak erantzuten du. Horrek esan nahi du gizartea aktiboa dela eta prest dagoela bere onena emateko konponbide baten alde. Harreman pertsonal horiek eman dezaketen emaitza kalkulaezina da, konplizitate asko lantzen dituelako. 

E.B.

 

Ainhoa Aznarez

«Ahotsak-en espiritua mantentzen da oraindik ere»

PSN


1. Emozioz gogoratzen dut. Gaur egun ere emozio bera sentitzen dut. Garai ederra izan zen, benetan polita eta beharrezkoa. Lan gogorra egin genuen. Garai hartan ezagutu nituen izugarrizko emakume batzuk: adibidez, Gemma Zabaleta, Kontxi Bilbao, Onintza Lasa, Nekane Altzelai eta, nola ez, Jone Goirizelaia. Beraiekin bakegintza landu, akordioak egin eta herriz herri beste emakumeekin bat egin eta euren ekarpenak gure egin genituen. 

2. Guztiz baliagarria izan zen, bai behintzat pertsonalki. Ahotsak-en espiritua izan zen emakumeok genituen ekarpenak bateratu eta bakearen aldeko militantzia mahai gainean ipintzea, ideia guztiak hartzea bat bera ere baztertu gabe, ekarpen horiek orri zuri batzuetan jartzea eta akordio batzuetara iristea.

3. Horrelako ekarpenak lagungarriak dira, egungo egoera dagoen moduan egonda ere. Hau ez da bat-batean apurtzen, Ahotsak-en espiritu hori oraindik ere mantentzen da, eta orain bakoitzak bere lana egin behar du. Badakigu konponbidearen subjektu aktiboak izan behar dugula, eta, horretarako, alderatu egin behar ditugu gure ikuspuntuak, gure ideiak eta batez ere batzen gaituena. 

J. SENAR

 

Mertxe Colina

«Tresna egokia izan zen bakea bilatzen ari garenontzat»

Abertzaleen Batasuna


1. Gauza goxo eta emankor baten moduan gogoratzen dut. Lizarra-Garazi garaian sortutako esperantza piztu zuen apur bat, eta pentsatzen dut gure herriarentzat bakea bilatzen ari garenontzat tresna egokia zela. Emakumeek egindako zerbait zen. Ez dakit gerla egiteko on garenetz, baina bakea egiteko aski elementu bazen. Sufritu zuten emakume asko bazeuden, eta elkartu ziren errateko sufrimendu hori gelditu behar zela, ez edozein baldintzatan haatik. Gure herriak badu bere borroka, bere mina, baina badu bere esperantza ere, eta horri eman nahi genion bultzada. 

2. Bakegintzari ekarpena egin diola ez nuke errango, ez Ahotsak-ek ez beste ekimen batzuek ez zutelako hori lortu. Baina argi da erakutsi dugula posible dela, eta elkarrizketak eta elkarlanak bultzada eman ahal diola egoera liskartsu bati. 

3. Halakoa edo antzekoa behar da. Beraz, beste zerbait asmatu behar da. Baina formula egokia da: elkarrekiko errespetua, bakoitzaren ideiak kontuan hartzea, eta gure nortasunak eta herriak eskatzen duena errespetatzea. Noski behar dela Ahotsak bezalako ekimen bat, eta espero dugu egun batez Euskal Herriak behar duen bizi arbola emankorra ematea. 

J. BERHOKOIRIGOIN

Elixabete Piñol

«Miramarreko argazkia orain lortzea oso zaila litzateke»

EAJ


1. Pozez eta ilusioz beteta gogoratzen dut momentua. Hainbeste hilabete aurretik egindako lan isilaren fruitua zen. Lehenengo harremanak Eusko Legebiltzarrean hasi ziren, 2001-2005eko legealdian, eta, egindako zubi lanari esker, hurrengo legealdian ideia hori berreskuratu genuen. Azkenean, indar metaketa nahikoa lortu ondoren eta tartean izan genituen presioak eta filtrazioak gaindituz, Miramarreko ekitaldiak argia ikusi zuen. Ahotsak ekimenak mugarria ezarri zuen. Gerora etorriko ziren Loiolako elkarrizketak. 

2. Behin betiko bakea lortzeko elkarrizketak duen indarra erakutsi zuen Ahotsak-ek. Erabakitzeko eskubide demokratikoa aldarrikatzen genuen, eta gehiengoaren borondatea errespetatzea. Planteamendua guztiz demokratikoa da. Edozeinek defenda lezakeena, baita PPk berak ere. 

3. Gizarte mailan bideragarri eta posible ikusten dut, baina beste maila batean zailagoa da, Eusko Jaurlaritza berriaren osaera kontuan hartzen badugu. Oso zaila litzateke orain Miramarreko argazkia lortzea. Sinesten dut Ahotsak bezalako plataforma edo mugimendu batean; bakerako konpromiso aktiboa hartzea beti da lagungarria. 

E. B.

Kontxi Bilbao

«Prozesuan subjektu aktiboak izan nahi genuen»

Ezker Batua



1. Hitzetik, elkargunea sortzeko desiotik eta batzen gintuena oinarri hartuta hura bultzatu behar genuen sinesmenetik sortutako ekimena izan zen. Guzti-guztiok, bereizitasunik gabe, bakea nahi genuen Euskal Herriarentzat, eta prest geunden munduko ordu guztiak erabiltzeko elkar ulertzea lortzeko. Ahotsak-en prestaketa lan luzea eta haren sorrera nire bizitza pertsonalean eta politikoan izan dudan zeregin inportantena eta aberasgarriena izan zen, eta emakume izaeraren aldarrikapena ere izan zen. 

2. Itxaropena piztu zuen, eta bakea modu aktiboan eraiki nahi zuten emakume askori ahotsa eman zien. Guztiok eroso geunden manifestua adostu genuen, eta politikoki hura gure oinarrizko bide orria izan zen. Ez genuen inor ordezkatu nahi, prozesuaren subjektu aktiboak izan nahi genuen. Prozesua zapuztu ez zedin lan egin nahi genuen, baina ezin izan genuen ETAren jardueraren traba gainditu. 

3. Egun Ahotsak ezin da berriro abiatu, baina ziur naiz haren lekukoa hartuko duten ekimenak sortuko direla. Sinestuta nago herritarren parte-hartze aktiboa ezinbestekoa dela prozesu oro arrakastatsua izateko eta bide horretan emakumeok ekarpen ugari dugula egiteko. 

E. B.

Aintzane Ezenarro
«Demokrazian sakontzeko balio izan zuen Ahotsak-ek»

Aralar


1. Itxaropen garaiak ziren, ETAk su-etena eman berri zuelako, eta giro on batean sortu zen. Elkar ulertzeko esperientzia guztiak modu positiboan hartu behar dira, eta Ahotsak hori izan zen: desberdinen arteko elkarrizketa ariketa bat. Elkar ulertzeko saio guztiak onak dira, eta denetatik geratzen da zerbait. Gerora, printzipio mailan adostasunak identifikatu arren, izoztu egin zen batez ere printzipio mailatik ikuspegi praktiko batera pasatzeko zailtasunak egon zirelako, eta bereziki zailtasunak egon ziren Batasunaren inguruko pertsonen aldetik. Ekimena izoztu egin zen, eta hor geratu zen. Ez genuen inoiz bukatutzat eman. 

2. Bere ekarpena izan zen ahalegin berri bat izan zela: lehenagotik ezagunak ziren printzipioak berriro jarri genituen mahai gainean, eta hori garrantzitsua da. Demokrazian sakontzeko balio izan zuen. 
3. Ez dakit posible izango den, baina garbi daukat sentsibilitate politiko guztien arteko akordio berri bat behar dela, eta sentsibilitate guzti horietan ordezkatuta egon behar dutela gizon eta emakumeek. Izan ere, bakeak eta edozein akordio politikok zein ekonomikok emakumeen perspektiba jasotzen ez badute, ez dira osoak izango. 

E. B.

Ahotsak ekimenaren hiru printzipio nagusiak:

1. Bakea. «Bakea erdiestea eskakizun kolektiboa eta lehentasun politikoa da. Denon lana da, eta ez da bakarrik edozein motatako bortxakeria ez egotea». 

2. Proiektu politiko oro. «Bide politiko eta demokratikoak erabiliz, baldintza berdinetan, proiektu politiko guztiak garatu eta gauzatzea bermatuko duen jokaleku demokratikoa bilatu behar da [...]». 

3. Erabaki eskubidea. «Berme demokratikoak ezartzeko konpromisoa hartu beharko ge-nuke euskal gizarteak erabakitakoa errespeta dadin eta bete dadin [...]». 

